Impian Anak Muda
Amalina binti Noor Azman (5C)
Zulkarnaen melangkah lopak–lopak air dengan berhati-hati.Bimbang kalau-kalau bajunya berbecak dek lumpur. Sebelum tiba di rumah,dia singgah di Warung Pak Hamid untuk mengambil upahnya menjaja kuih pada petang semalam.Itu sahajalah yang mampu dilakukan bagi meringankan beban neneknya yang memeliharanya sejak kecil..
“Assalamualaikum..”
“Waalaikummussalam.Mari naik cepat,hujan semakin lebat,”jawab Nenek Mah dari jendela. Zulkarnaen menanggalkan kasutnya dan berlari-lari anak ke atas rumah.Nenek Mah menggeleng-gelengkan kepala,melihat kelakuan cucunya yang ingin cepat sahaja itu. Zulkarnaen hanya tersengih,menampakkan baris giginya yang putih itu.
Selepas membersihkan diri, Zulkarnaen turun ke dapur untuk makan tengah hari.Mujurlah neneknya suka berbudi pada tanah. Oleh itu,perbelanjaan rumah dapat dikurangkan.  “Nek,Zul masih lagi dapat tempat kedua puluh.Setiap tahun sama saja keputusannya. Bilalah Zul nak dapat tempat pertama.” kata Zulkarnaen,sedih.
“Jangan berputus asa.Selagi ada kemahuan,di situ ada jalan.Mungkin belum rezeki kamu agaknya.” kata Nenek Mah,memberi semangat.
Oleh sebab hari ini dia tidak menjaja kuih,Zulkarnaen mengambil keputusan untuk menyiapkan kerja-kerja rumahnya.
Dia berpegang pada prinsip masa itu emas. Malam nanti dia merancang untuk mengulangkaji pelajaran,lantaran rasa tidak puas hati dengan keputusan ujian yang baru diterimanya siang tadi.” Saya mesti boleh!” laungnya di dalam hati.
Pagi itu, kelas Tingkatan 2M riuh-rendah keadaannya. Zulkarnaen dan Raju berkumpul di meja Wong,bertanyakan tentang kerja rumah Sains yang mereka tidak faham. Wong memang bijak orangnya , lebih-lebih lagi dalam subjek Sains.
Puan Dahlia masuk ke kelas dan memperkenalkan guru Sains baru mereka yang akan menggantikan Puan Siti. Namanya Cikgu Fahmi. Cikgu Fahmi mengucap salam dan memperkenalkan diri.
“Nama saya Fahmi bin Aziz.Murid-murid semua boleh memanggil saya Cikgu Fahmi.”
“Saya berasal dari Kuala Lumpur dan masih bujang..”sambungnya lagi.Murid-murid tertawa lucu.Zulkarnaen melihat Raju ketawa terkekeh-kekeh."Geli hati sungguh dia,”bisiknya pada Wong.Wong tersengih melihat gelagat Raju.
“Saya dengar Puan Siti ada sediakan kerja-kerja untuk kamu semua siapkan.Boleh saya lihat?”
"Jika ada apa-apa soalan,kamu boleh bertanya pada saya.Jangan malu-malu," katanya lagi selepas meneliti kerja-kerja itu.
“Baik,cikgu. Malu bertanya sesat jalan,”sampuk Raju.
“Betul itu,Raju,”kata Cikgu Fahmi sambil membaca tanda nama pada baju Raju.
Loceng berbunyi.“Sebelum saya keluar,saya ingin maklumkan pada kamu semua bahawa sekolah kita akan mengadakan minggu sains. Murid yang berminat untuk menyertai Pertandingan Reka Cipta boleh memberi nama kepada saya.Saya dengar hadiahnya lumayan.Jadi, kepada sesiapa yang berminat boleh memberi nama kepada saya sebelum hujung minggu ini,” pesan Cikgu Fahmi.
“Saya teringin hendak turut serta,”bisik Zulkarnaen di dalam hati.
Zulkarnaen berasa masa begitu pantas berlalu. Loceng telah berdering menandakan waktu persekolahan telah tamat. Dia,Raju dan Wong berjalan pulang bersama-sama.
”Jika saya menyertai pertandingan itu, apa pula yang saya hendak reka?” fikirnya sambil menggaru-garu kepalanya yang tidak gatal.
“Eh,Zul. Kamu apa pasal? Garu sana,garu sini. Ada masalahkah?”tanya Wong.
“Yalah, Zul.Kalau ada masalah beritahu kami. Kita kongsi bersama-sama. Sudah lupakah?”kata Raju pula.
Zulkarnaen akhirnya bersuara,“ Sebenarnya saya teringin hendak menyertai pertandingan itu.Cuma...”
“Cuma apa?”sampuk Raju.
“Yalah,Zul.Cuma apa?”kata Wong pula.
“Cuma saya masih belum mempunyai idea. Modal untuk membeli bahan-bahan itu juga nanti tentu melibatkan wang yang banyak..”
“Oh,itu jangan risau.Kami sedia membantu,”pujuk Wong.
“Saya ada cadangan.Petang ini,kita berjumpa ditempat biasa dan berbincang.Setuju?”cadang Raju.
“Baiklah, kalau begitu kita berjumpa di tempat biasa,” Zulkarnaen bersetuju.
Zulkarnaen meneruskan langkahnya,melalui danau tempatnya dan rakan-rakan sering memancing. Pondok kecil beratap rumbia di tepi danau itulah yang sering menjadi tempat pertemuannya dan rakan-rakan.
“Maafkan kami kerana terlambat. Raju masih sempat tidur pula,”kata Wong sambil menepuk-nepuk bahu Raju.Raju tersenyum malu.
“Tidak mengapa.Saya pun baru sampai,”jawab Zulkarnaen.
Perbincangan pun dimulakan. Masing-masing memerah otak bagi mengeluarkan idea-idea kreatif untuk membantu Zulkarnaen.
“Kamu semua buat apa di sini?”sapa Cikgu Fahmi yang sarat dengan peralatan memancingnya.
“Kami sedang berbincang mengenai Pertandingan Reka Cipta itu. Zul mahu menyertainya,cuma dia tidak ada idea dan modal,”cerita Wong bersungguh-sungguh.
“Saya juga tidak mempunyai bahan untuk dirujuk,cikgu,” sambung Zulkarnaen.
“Buku rujukan tidak ada ?”tanya Cikgu Fahmi.
“Saya orang susah,cikgu. Apa yang saya terima didalam kelas, itulah yang saya rujuk.Kadang-kadang saya guna buku-buku di perpustakaan.Tapi hari ini, buku rujukan sains di perpustakaan pun sudah habis dipinjam oleh murid lain. Sudahlah saya ini murid yang lemah, bagaimanalah saya hendak mereka sesuatu tanpa mengetahui apa-apa maklumat mengenainya,” jawab Zulkarnaen panjang lebar.
“Kamu jangan risau.Cikgu Fahmi sedia membantu,”kata Cikgu Fahmi penuh bersemangat sambil mendabik dadanya.Ketiga-tiga sahabat itu tergelak melihat kelakuan Cikgu Fahmi yang menggelikan hati itu.
“Sekarang, mari temankan cikgu memancing. Sambil-sambil itu boleh kita fikirkan rekaan yang boleh kamu buat nanti,”tambahnya lagi.
Sejak hari itu,mereka sering berkumpul di situ pada waktu petang untuk berbincang dengan Cikgu Fahmi.
“Cikgu bawa apa itu?” tanya Raju pada suatu petang.
“Ini namanya komputer riba.Kita boleh mengakses internet dan mendapat pelbagai maklumat dengan mudah dan pantas. Sekarang kamu bolehlah membuat rujukan tentang apa-apa sahaja kriteria yang patut ada dalam kereta solar rekaan kamu itu,”jelas Cikgu Fahmi.
“Ibarat dunia dihujung jarilah,cikgu!” kata Raju,girang.
“Ya.Kamu ini suka benar dengan frasa-frasa menarik.Saya bangga dengan kamu,”puji Cikgu Fahmi.
“Sekarang Zul bolehlah mencari maklumat dan mulakan kerja. Pertandingan itu sebulan sahaja lagi,”tambahnya lagi.
Malang tidak berbau,Nenek Mah jatuh sakit tiba-tiba.Pertandingan Reka Cipta hanya tinggal kurang dari dua minggu sahaja lagi. Kereta solarnya perlu diuji dan kertas kerja perlu dibuat. Zulkarnaen bingung.Walaupun dengan bantuan rakan-rakannya, belum tentu dia akan berjaya meraih tempat pertama dalam pertandingan itu.
“Bagaimana ini ,cikgu? Nenek saya tidak sihat. Saya mesti menjaganya.Tapi kerja-kerja untuk pertandingan itu belum siap sepenuhnya lagi. Masa pula kian suntuk,” Zulkarnaen menyuarakan kebimbangannya.
“Jangan risau.Wong dan Raju sudah meminta bantuan ibu mereka untuk menjaga nenek kamu buat sementara waktu.Kamu boleh teruskan projek kamu itu di rumah. Kami sentiasa ada untuk membantu kamu,Zul,” pujuk Cikgu Fahmi.
“Tapi cikgu..”
“Tidak ada tapi tapi lagi. Cuba fikirkan semua yang telah kamu lalui hanya untuk pertandingan ini. Kalau ditakdirkan kamu menang nanti,dapatlah kamu membantu nenek kamu. Kalah atau menang,kamu tidak rugi apa-apa,Zul.”
Kata-kata Cikgu Fahmi menguatkan lagi azam Zulkarnaen. Dia mesti berusaha. Kereta solarnya diuji dan ternyata hasilnya begitu memberangsangkan. Kertas kerja yang akan dibentangkan turut disiapkan dengan kemas dan teliti.
Jantung Zulkarnaen berdebar-debar. Kini tiba gilirannya untuk mendemonstrasikan hasil reka ciptanya kepada para juri. Dia melakukannya dengan hati yang tenang.
Masa berlalu tanpa disedari. Minggu Sains Sekolah Menengah Kebangsaan Mentakab akhirnya tiba di kemuncak. Nama-nama pemenang akan diumumkan. Zulkarnaen resah. Dia teringat pesanan neneknya pagi tadi,” Nenek sentiasa mendoakan kejayaan Zul.”
“Iskandar Zulkarnaen bin Rahmat dari Tingkatan 2M. Sila naik ke atas pentas,” kedengaran ada suara memanggilnya.Bahunya ditepuk. Lamunannya terhenti.
“Zul,nama kamulah,”kata Wong.
“Tidak mahukah? Kalau tidak mahu,kami mahu,” kata Raju pula sambil mengangkat-angkat keningnya..
Zulkarnaen bergegas naik ke atas pentas.Cikgu Fahmi yang mempengerusikan majlis pada hari itu sempat membuat isyarat ‘bagus’ padanya.Zulkarnaen tersenyum.
Para pemenang bukan sahaja mendapat hadiah wang tunai,malah mendapat bantuan biasiswa daripada pihak penaja. Zulkarnaen sendiri tidak menyangka dia akan membawa pulang RM500 dan bantuan biasiswa.
“Terima kasih cikgu kerana merealisasikan impian saya.Memberi semangat dan bantuan pada saya.Saya bersyukur kerana mempunyai guru yang prihatin dan baik hati macam cikgu,”kata Zulkarnaen semasa di dalam kereta Cikgu Fahmi. Mereka merancang untuk bertamu di rumah Nenek Mah dan meraikan kejayaan Zulkarnaen bersama-sama.
“Setiap anak muda pasti mempunyai impian.Itulah,lain kali janganlah cepat berputus asa.InsyaAllah,kamu pasti berjaya.Raju,tidak ada frasa menarikkah hari ini?”kata Cikgu Fahmi.
“Ada.Usaha tangga kejayaan!,”jawab Raju dari belakang.
“Itu kami pun tahu,”sampuk Wong.
Cikgu Fahmi dan Zulkarnaen tertawa tatkala melihat gelagat dua sahabat itu.
“Terima kasih,cikgu.Terima kasih,nenek.Terima kasih,rakan-rakan,”ucap Zulkarnaen di dalam hati.
(1000 patah perkataan)
 
